
YSGOL GYNRADD CROSS ASH
YSGOL GYNRADD YN WYNEBU’R HER
ASTUDIAETH ACHOS
Saif Ysgol Gynradd Cross Ash oddeutu 9 milltir o’r Fenni mewn cefn gwlad godidog. Ar hyn o bryd mae oddeutu 180 o ddisgyblion ar y gofrestr gyda dros 88% o’r disgyblion yn cael eu cludo i’r ysgol bob dydd mewn bws. Mae llai na 3% o’r disgyblion yn byw ym mhentref Cross Ash ei hun. Mae cyrhaeddiad llawer o’r disgyblion adeg eu derbyn i’r ysgol yn bennaf ar y ffigyrau cyfartalog lleol a chenedlaethol neu’n uwch. Daw llawer o’r plant o gefndiroedd ffermio neu broffesiynol; mae bron yr holl ddisgyblion o darddiad ethnig gwyn ac nid oes dim un disgybl yn dysgu Saesneg fel iaith ychwanegol. Ar hyn o bryd mae 11% o’r disgyblion ar y gofrestr anghenion addysgol ychwanegol.
Datganiad cenhadaeth yr ysgol yw; “Gofalgar, ymroddedig, heriol” a gweledigaeth yr ysgol yw “i’n holl blant fod yn unigolion hyderus, sicr, gofalgar sy’n cael llwyddiant personol ac sy’n datblygu cariad at ddysgu.” Caiff y datganiadau hyn eu hadolygu a’u trafod bob blwyddyn mewn cyfarfod i’r holl staff, gan gynnwys yr holl bersonél sy’n gweithio yn yr ysgol, er mwyn sicrhau eu bod yn berthnasol o hyd ac yn adlewyrchu ein dyheadau.
Fel ysgol mae’r holl ddisgyblion a’r staff yn gofalu’n daer am ei gilydd, am ddysgu ac am sicrhau’r gorau i bawb. Rydym wedi ymrwymo’n llwyr i’r nod hwnnw ac nid oes arnom ofn wynebu’r her. Fel rhan o’r ethos hwn, yn 2007 dechreuom ystyried anghenion ein plant mwyaf galluog a thalentog, a thybed a oedd y rhain yn cael eu bodloni’n llwyr. Dechreuom ofyn cwestiynau treiddgar. A oeddem yn herio ein disgyblion mwy galluog a thalentog (MGTh) ac os felly sut? Sut y gallem wella’r ddarpariaeth honno? Pwy neu beth a allai ein helpu? A oedd yn mynd i fod yn un o’r prif flaenoriaethau a chael ei hintegreiddio yn ein Cynllun Datblygu Ysgol? Ac yn anad dim - ‘Pam y dylem wneud hynny?’
Mae gwaith ymchwil eisoes wedi dangos os yw ysgol yn bodloni anghenion ei disgyblion mwyaf galluog a thalentog, yna mae’r safonau’n gwella ar draws yr ysgol gyfan - safonau cyflawniad; safonau cyrhaeddiad a safonau ymddygiad. Y dystiolaeth hon a’n darbwyllodd mai dyma’r ffordd ymlaen. Drwy wella ein darpariaeth ar gyfer disgyblion MGTh, byddem yn sicrhau y byddai pob disgybl yn elwa.
Roedd yn hanfodol sicrhau ymrwymiad yr ysgol gyfan bryd hynny a chytuno ar athroniaeth a dull gweithredu darpariaeth MGTh a oedd yn berthnasol i Ysgol Cross Ash. Fel ysgol, penderfynom y byddai popeth y byddem yn ei sefydlu ar gyfer ein disgyblion MGTh hefyd ar gael i holl ddisgyblion yr ysgol. Ar ôl sefydlu ein hethos, sefydlwyd rôl Cydgysylltydd ar gyfer MGTh a dechreuom edrych am arweiniad a chefnogaeth. Roedd Llywodraeth Cynulliad Cymru wedi comisiynu NACE Cymru i ysgrifennu’r cwricwlwm, ac roedd NACE a Llywodraeth Cynulliad Cymru wedi cynhyrchu amrywiol ddogfennau, gan gynnwys ‘Cwricwlwm o Gyfle: datblygu potensial yn berfformiad’ a ‘Cyflawni’r Her - Safonau Ansawdd mewn addysg ar gyfer Disgyblion Mwy Galluog a Thalentog’. Y dogfennau hyn oedd y sylfeini ar gyfer ein siwrnai tuag at fodloni anghenion a gwella’r ddarpariaeth ar gyfer ein disgyblion MGTh, ac yn y pendraw’r holl ddisgyblion, yn ein hysgol.
I ddechrau, cynhaliodd yr ysgol archwiliad o’r arferion presennol, wedi’i gyplysu â’r 10 safon o’r ddogfen ‘Cyflawni’r Her’. O ganlyniad, roeddem yn gallu gweld arferion da ar draws yr ysgol a llunio cynllun gweithredu gyda thargedau tymor byr, tymor canolig a thymor hir wedi’u diffinio’n bendant. 
· Lluniwyd polisi a oedd yn adlewyrchu ein nodau, ein dyheadau a’n harferion. Daeth darpariaeth MGTh yn rhan annatod o’r CDY a chafodd ei hadlewyrchu ym mhob polisi. Hefyd penodwyd llywodraethwr gyda chyfrifoldeb dros ddisgyblion MGTh.
· Defnyddiwyd amrywiol strategaethau i ganfod disgyblion MGTh, gan gynnwys enwebiadau oddi wrth staff, rhieni, a’r disgyblion eu hunain, ac, yn bwysicach na dim, cafodd pob dawn ei chydnabod – academaidd, chwaraeon, creadigol, trefniadol, technegol ayb. Defnyddiwyd hefyd ystod eang o ddata, gan gynnwys data cyfunol a data ffurfiannol.
· Gosodwyd targedau a oedd yn benodol ac yn heriol, ond yn gyraeddadwy. Dechreuodd yr ysgol feddwl yn anghonfensiynol ac ystyried ffyrdd o wella’r cwricwlwm a darparu amrediad llawer ehangach o gyfleoedd a phrofiadau i’r plant. Dechreuodd yr athrawon dreialu gwahanol ddulliau dysgu ac addysgu a oedd yn annog y plant i fod yn ddysgwyr mwy gweithgar ac annibynnol a bu iddynt ddatblygu amrediad o sgiliau trosglwyddadwy - dulliau megis TASC, BLP, Asesiadau Camau Cyntaf ar gyfer Dysgu, Cwricwlwm ‘08 a’r Cyfnod Sylfaen. Ambell dro, bu i ni ‘ddymchwel’ y cwricwlwm gan ganiatáu i’r plant ddefnyddio eu doniau a’u gallu i arwain y dysgu.
· Buom yn annog y plant i fod yn falch o’u doniau a’u rhannu gyda’i gilydd. Sefydlom systemau i alluogi disgyblion hŷn i gefnogi disgyblion iau ee partneriaethau darllen gyda disgyblion CA2 yn helpu disgyblion CA1 yn rheolaidd gyda’u sgiliau darllen. Bu’r rhain yn llwyddiannus dros ben. Sefydlwyd systemau hefyd i gefnogi anghenion bugeiliol y plant.
· Cynhaliwyd cyfarfodydd staff tymhorol un pwrpas i ystyried cynnydd, canfod doniau newydd, rhannu llwyddiannau, adolygu’r cynllun gweithredu a rhoi sylw i’r ffordd ymlaen.
· Dilynodd yr athrawon amrywiol gyrsiau DPP i hybu’u sgiliau eu hunain a rhannu arferion da gyda’i gilydd. 
· Rhoesom ystyriaeth i anghenion disgyblion galluog dros ben a sut y byddai’r rhain hefyd yn cael eu bodloni, gan gynnwys sut y gallem wella ein hadnoddau, yn enwedig adnoddau TGCh. Gofynnom i’r Gymdeithas Rhieni, Athrawon a Chyfeillion am gymorth, a llwyddasant i godi dros £17000 mewn pedair blynedd i wella ein darpariaeth sylfaenol.
· Buom yn archwilio ffyrdd y gallem eu defnyddio o alluogi’r disgybl i gael llais cryf yn yr ysgol, fel bod gan y disgyblion y gallu i wneud eu safbwyntiau’n hysbys. Buom yn eu hannog i fentro’u hunain pryd bynnag y bo hynny’n bosibl gan ddangos parch a brwdfrydedd at eu syniadau. Mae llawer o’r disgyblion hyn yn awr yn cynnal clybiau all-gwricwlaidd ar gyfer disgyblion CA1.
· Buom yn annog rhieni a phobl o’r gymuned i rannu eu doniau gyda ni a bu hwn yn llwyddiant ysgubol. Mae nifer sylweddol o rieni’n cyfranogi’n rheolaidd mewn amrediad eang o weithgareddau bob wythnos yn yr ysgol, yn ogystal â phobl ifanc a hŷn o’r gymuned. Trefnir ymwelwyr ac amrywiol weithgareddau oddi ar y safle yn rheolaidd er mwyn cyfoethogi’r cwricwlwm a sicrhau bod y dysgu’n hwyl o hyd.
· Mae gweithdrefnau wedi’u sefydlu i sicrhau bod y cynllun gweithredu’n cael ei werthuso a’i ddiweddaru’n rheolaidd. Mae’r pennaeth yn parhau i adrodd am y cynnydd wrth y Bwrdd Llywodraethu ac mae’r llywodraethwr MGTh yn cyfarfod yn rheolaidd gyda’r cydgysylltydd i drafod y blaenoriaethau parhaus. Ar hyn o bryd mae’r ysgol wrthi’n gwerthuso ei hail gynllun gweithredu ac yn ystyried targedau ar gyfer y trydydd. Nid yw’r cylch byth yn dod i ben.
Er hynny, ni fu’r cynnydd hwn heb ei drafferthion. Wrth i’r ysgol wynebu ei hasesiad terfynol tuag at ennill y ‘Wobr Her’ digwyddodd sawl newid a roddodd y cydgysylltydd ar gyfer MGTh, a oedd hefyd yn ddirprwy bennaeth, a’r ysgol dan bwysau. Yn Ebrill 2009 ymddeolodd y pennaeth, penodwyd pennaeth newydd, a bu iddi hithau ddioddef profedigaeth deuluol yn ystod ei hwythnosau cyntaf yn yr ysgol. Roedd angen penodi dau aelod staff cyn dechrau’r flwyddyn academaidd newydd. Cyrhaeddodd y llythyr ‘Arolwg’ a ofnir. Roedd dau drip preswyl wedi’u trefnu ar gyfer disgyblion Bl 5 a Bl 6. Roedd angen cwblhau canlyniadau asesu diwedd cyfnod allweddol. Roedd angen ysgrifennu adroddiadau blynyddol a chynnal ymgynghoriadau gyda’r rhieni. Er hynny, dyma’r math o sialensiau sy’n wynebu ysgolion yn rheolaidd ac mae’n un o’r rhesymau pam bod ymrwymiad yr ysgol gyfan mor hanfodol.
Ym Mai 2009 cyflwynwyd portffolio o dystiolaeth i NACE ac er gwaethaf peth amheuaeth ynghylch ei gynnwys, teimlwyd bod yr ysgol yn barod i gael yr asesiad terfynol. Dyma gyfle’r ysgol i wirioneddol ddangos ei chyflawniadau a diflannodd unrhyw amheuon yn fuan. Roedd yr asesiad yn yr ysgol mor drylwyr ag unrhyw broses arolygu. Cyfwelwyd yr athrawon, y rhiant lywodraethwyr a’r llywodraethwyr; cynhaliwyd arsylwadau yn y dosbarth, a chraffwyd ar amrywiaeth eang o dystiolaeth ac arferion, cyn y gwnaed y penderfyniad terfynol pan ddyfarnwyd i’r ysgol y ‘Wobr Her’. Ysgol Cross Ash oedd yr ail ysgol gynradd yn unig yng Nghymru i ennill y wobr hon. 
Yn Nhachwedd 2009, cafodd Ysgol Cross Ash Arolwg Estyn, a bu i’r arolwg hwn eto gydnabod y ddarpariaeth ansawdd uchel a’r safonau yr oedd disgyblion mwy galluog a’r holl ddisgyblion yn eu cyrraedd. Cafodd yr holl brosesau, y systemau a’r gwelliannau a wnaed er mwyn ennill y ‘Wobr Her’, eu cydnabod fel ymarfer eithriadol.
‘Mae disgyblion mwy galluog yn cyflawni’n eithriadol o dda ar draws y cwricwlwm ac maent yn aml yn cynhyrchu gwaith o ansawdd uchel.’
‘Mae’r holl ddisgyblion yn gwneud cynnydd da ac yn aml gynnydd eithriadol i ddatblygu eu gwybodaeth, eu dealltwriaeth a’u sgiliau.’
‘Mae’r safonau ymddygiad yn ardderchog ac mae gallu’r disgyblion i weithio’n annibynnol yn datblygu’n eithriadol o dda wrth iddynt symud drwy’r ysgol.’ 

Er hynny, y sylw canlynol y mae’r ysgol yn teimlo sy’n cyfiawnhau’r holl ymdrechion a wnaed a’r amser a roddwyd i gyrraedd y prif nod.

‘Mae’r ysgol yn darparu ystod gyfoethog eithriadol o brofiadau dysgu sy’n bodloni anghenion a diddordeb ei holl ddisgyblion yn eithriadol o dda. Mae’r cwricwlwm cyfoethocach a ddarperir ar gyfer dysgwyr mwy galluog a thalentog o fudd i ddisgyblion o bob gallu.’
Mae’r sylwadau hyn yn adlewyrchu gwirionedd yr ymarfer yn Ysgol Gynradd Cross Ash. Mewn unrhyw un diwrnod fe welwch athrawon a disgyblion yn dysgu drwy ddefnyddio amrediad eang o strategaethau; plant yn cyfranogi mewn ystod eithriadol o weithgareddau all-gwricwlaidd, gyda rhai o’r rhain dan arweiniad y disgyblion eu hunain; rhieni yn cyfranogi mewn sawl agwedd ar fywyd yr ysgol; disgyblion yn mentro ar eu liwt eu hunain ac yn chwarae rhan weithgar i wella’r ysgol; a phlant sy’n hyderus a heb ofni gwneud camgymeriadau. Ond yn anad dim, gallwch deimlo asbri a chyffro’r dysgu, ac rydym yn gwir obeithio y byddant yn cadw’r naws hwn gydol eu hoes.
Fel ysgol rydym o hyd yn ‘dyheu i’n holl blant fod yn unigolion hyderus, sicr, gofalgar sy’n cael llwyddiant personol ac sy’n datblygu cariad at ddysgu.’
A WNAWN NI LWYDDO? GWNAWN SIŴR IAWN!
